
MINUTI

Il-Minuti tal-Laqgħa Nru 39 li saret nhar il-Ħamis, 10 ta’ Diċembru 2020 ġew konfermati.

IĊ-CHAIRPERSON (Onor. Silvio Parnis): Onor. Membri, kif tafu din hija l-ewwel darba li se nkun qiegħed immexxi dan il-Kumitat u għalhekk inħeġġiġkom biex jekk tħossu l-bżonn li tistiednu xi nies hawnhekk, stednuhom bil-qalb kollha imma ovvjament dejjem iridu jiġu approvati minna.

ONOR. DAVID AGIUS: Sur President, fil-fatt jien diġà għamilt talba lill-Ispeaker peress li ma kellniex Chairperson, fejn tlabt li niddiskutu ftit is-sitwazzjoni tad-droga f’pajjiżna. Ma nafx jekk din it-talba waslitx għandek, imma jekk le qiegħed insemmiha hawnhekk biex ikollna wkoll bil-miktub li tkellimt mal-Ispeaker fuq dan is-suġġett u issa qiegħed ngħid lilek ukoll. Għalhekk fil-ġimgħat li ġejjin nixtieq li nibdew nitkellmu u niddiskutu dan is-suġġett f’dan il-Kumitat.

IĊ-CHAIRPERSON: Tajjeb niddiskutuh u ndaħħlu dan is-suġġett fl-aġenda tagħna. U issa ngħaddu għas-suġġett tal-lum.

DISKUSSJONI MAL-NGO HAPPY PARENTING MALTA – FOR HAPPIER CHILDREN

IĊ-CHAIRPERSON: Is-suġġett tal-lum huwa marbut mal-NGO Happy Parenting Malta – For Happier Children u għalhekk insejjaħ mill-ewwel lis-Sinjura Mary Gauci li hija l-President ta’ din l-NGO.

IS-SINJURA MARY GAUCI (President tal-Happy Parenting Malta – For Happier Children): Sur President, f’din l-NGO għandna żewġ taqsimiet; waħda dwar it-trobbija pożittiva u l-oħra dwar il-parental alienation. Illum l-iktar li se nitkellmu hija dwar il-parental alienation u ċjoè meta ġenitur jagħwi lit-tfal kontra l-ġenitur l-ieħor b’mod malizzjuż u inġust, bil-għan li jbiegħdu mit-tfal, anke b’mod permanenti! Irridu ngħidu li hemm differenza bejn parental alienation u estrangement. Estrangement huwa meta ġenitur verament ikun naqas
mir-responsabilità tiegħu jew inkella jkun għamel xi ħaġa ħażina lit-tfal u għalhekk it-tfal, awtomatikament, jitbiegħdu minnu. Imma aħna hawnhekk se nitkellmu dwar parental alienation. 

Se nitkellmu dwar il-kunċett ta’ parental alienation, kif jintagħraf, u dak kollu marbut ma’ dan is-suġġett. Aktar tard se jkellimkom il-fundatur tal-NGO, is-Sur Anthony Cauchi, li ilu ħafna jistudja, jagħmel riċerka u jattendi konferenzi barra minn Malta dwar dan is-suġġett. Aħna kellna diversi laqgħat mal-Gvern u mal-Oppożizzjoni kif ukoll mal-Knisja kemm f’Malta u kemm f’Għawdex, ma’ entitajiet involuti fil-ħarsien soċjali kif ukoll ma’ bosta kunsilli lokali. Ilkoll tapprezzaw li bħala NGO qegħdin inwasslu aktar għarfien u nagħtu appoġġ lil dawk kollha li qed isofru minn parental alienation. U min-naħa tagħkom intom qegħdin tikkunsidraw serjament ir-rakkomandazzjonijiet tagħna. 

Dan l-aħħar il-Ministru Michael Falzon u l-Ministru Edward Zammit Lewis waqqfu Parental Alienation Technical Committee u bi pjaċir ngħid li bħala President tal-Happy Parenting Malta – For Happier Children ġejt appuntata membru fuq dan il-kumitat. L-NGO tagħna hija affiljata mal-MaltaCan li fiha għandek children network ta’ għaqdiet li jaħdmu għall-ġid tat-tfal. Qegħdin affiljati wkoll mal-Aġenzija Żgħażagħ. Barra minn Malta affiljati mal-Parental Alienation Europe (PAE). Bħala amministraturi ta’ din l-NGO ilna ħafna niġu mħarrġa u nispeċjalizzaw fis-suġġett tal-parental alienation. Inżommu kuntatt ukoll ma’ għaqdiet Ewropej u internazzjonali, fosthom il-Parental Alienation Study Group (PASG), il-European Association Parental Alienation for Practioners (EAPAP), il-Parental Alienation Awareness International Network (PAAIN) u ċ-Children & Families International (CFI), li huma wkoll reġistrati man-Nazzjonijiet Uniti; u bosta oħrajn. 

Il-persuni li qegħdin hawnhekk huma l-amministraturi tal-NGO. Iktar tard il-psikoterapista ewlieni tagħna, is-Sur Karl Wright, se jkun qiegħed magħna online. Is-Sur Wright jagħmel sessjonijiet one to one f’Għawdex għall-każijiet ta’ parental alienation. Dan huwa proġett pilota li ġie sponsorjat mill-Ministeru għal Għawdex, fejn se nqassmu fuljett f’kull dar u se nagħmlu wkoll konferenza kbira internazzjonali. Is-Sur Wright se jispjegalkom huwa stess li mhux biżżejjed li tkun professjonist f’każijiet ta’ parental alienation imma trid tkun imħarreġ apposta. Anke jekk inti psikoterapista, trid tieħu taħriġ ulterjuri fuq dan is-suġġett. 

Is-Sur Anthony Cauchi jmexxi parental alienation support group kull nhar ta’ Ħadd fil-kunsilli lokali bejn is-7.00 p.m. u d-9.00 p.m. Hemmhekk il-membri mhux biss jitkellmu bejniethom imma jkunu fil-preżenza ta’ Dr Ivan Sammut u avukati oħra kif ukoll professjonisti mill-ħarsien soċjali. B’hekk ikollhom direzzjoni u mhux jitkellmu bejniethom biss. Ninnutaw li kull ġimgħa qed ikollna membri ġodda, imma b’xorti tajba qed ikollna wkoll professjonisti ġodda, fosthom avukati u nies li jaħdmu fil-ħarsien soċjali, li qed jingħaqdu magħna. Wara tant żmien jidher li qed nikbru b’pass mgħaġġel bħala NGO. 

Ħafna familji qed ibatu ta’ kuljum, kull ġimgħa, kull xahar, kull sena, u sena wara l-oħra. Hemm ħafna ġenituri li ilhom ma jaraw lil uliedhom bosta snin! Għandek ġenituri vittmi li qed isofru psikoloġikament, emozzjonalment u finanzjarjament. Ġieli jispiċċaw bla xogħol għax ma jkunux jistgħu jikkonċentraw. Eventwalment għandek spejjeż ta’ manteniment u spejjeż ta’ avukati. Ġieli jispiċċaw jgħixu ġewwa garaxx mingħajr affarijiet sanitarji, jew ġol-karozza jew fuq il-bjut ta’ xi blokka flettijiet u jagħmlulek kamp hemmhekk! Uħud jitilfu wkoll kull skop li jgħixu u hawn huwa l-aktar inkwiet tagħna għaliex ġieli jikkontemplaw li jagħmlu suwiċidju għax imurilhom l-iskop tal-ħajja! It-tfal ma jkunux iridu jafu bihom u allura xi jkun fadlilhom aktar f’ħajjithom?! 

Bħala NGO ngħinu lill-membri tagħna, mhux biss b’direzzjoni waqt is-support group, fejn almenu jħossu li hemm min qed jismagħhom u jidderiġihom imma ngħinuhom ukoll permezz tal-Food Bank u ta’ Caritas Malta, li qed joffrulna servizz ta’ social workers. Għandna wkoll għajnuniet oħra, bħal ngħidu aħna s-Savio Athletics, li kienu għamlu around Malta relay għalina. Anke l-International School tawna diversi donazzjonijiet ta’ oġġetti. Bħala President, apparti x-xogħol ta’ koordinament, norganizza wkoll korsijiet b’temi diversi għal kulħadd, sponsorjati mill-kunsilli lokali. Waqt kull sessjoni nagħmlu diskussjoni dwar pożittività fit-trobbija tat-tfal u aħna nkunu preżenti f’dawn is-sessjonijiet. Ġieli jkun hemm min jiġi għax iħossu waħdu jew għax ikollu d-diffikultajiet. Aħna ġieli nagħtu wkoll basic counselling u peress li nkunu qegħdin magħhom naraw x’ikun hemm bżonn. Jien personali ntella’ żewġ programmi ta’ siegħa kull wieħed fil-ġimgħa fuq PBS u Radju Malta, biex inkomplu nwasslu iktar tagħrif soċjali u edukattiv għall-familja kollha. Inkunu wkoll mistiedna fuq il-midja taż-żewġ partiti politiċi. Kull min jistedinna nwasslu l-għarfien dwar dan is-suġġett, aħna mmorru.

Issa wasalt għall-qofol tal-iskop ta’ din il-laqgħa tagħna. Magħna hawn il-konsulent legali tagħna, Dr Ivan Sammut, li huwa d-Deputat Dekan fil-Fakultà tal-Liġi fl-Università ta’ Malta. Dr Sammut għamel studju intensiv u ppreżenta punti għad-diskussjoni dwar tibdil fil-liġi u titjib fil-proċeduri tal-Qorti tal-Familja. F’Malta mxejna ħafna ‘l quddiem f’diversi aspetti imma dwar parental alienation irridu nistinkaw aktar għax pajjiżi oħra mixjin ħafna qabilna. Dr Ivan Sammut ġabar il-proposti tiegħu f’isem l-NGO u għamilhom fi gruppi ta’ tlieta. Aktar tard se jispjegahom huwa stess, però l-ewwel nitlob li jsir il-kollegament mal-psikoterapista u konsulent tagħna, is-Sur Karl Wright, sabiex ikellimna fuq il-ħtieġa li l-professjonisti jkunu mħarrġa f’parental alienation u fuq il-proġett pilota ta’ Għawdex. 

IS-SUR KARL WRIGHT (Psikoterapista u konsulent mal-NGO): Insellem lil dawk kollha preżenti għal din il-laqgħa u nirringrazzjakom tal-opportunità li ningħaqad magħkom b’mod virtwali. Bażikament illum qegħdin nitrattaw il-parental alienation b’żewġ metodi; l-ewwel metodu huwa li nilqgħu għall-parental alienation u dan nistgħu nagħmluh billi nedukaw u nużaw il-psycho-education, li nagħmluha anke kif spjegat il-President tal-Happy Parenting Malta – For Happier Children permezz tal-midja. Nagħmluh ukoll b’laqgħat u billi nagħtu l-informazzjoni. Ir-riċerka stess turina li meta aħna nedukaw lill-koppji li jkunu għadhom mhumiex ġenituri dwar kif għandhom isolvu l-problemi ta’ bejniethom u kif jindirizzaw sitwazzjoni ta’ separazzjoni mingħajr ma jużaw it-tfal bħala arma kontra xulxin, dik ukoll isservi bħala mezz ta’ prevenzjoni. 

Nattakkaw ukoll l-aljenazzjoni permezz ta’ ħidma professjonali. Tajjeb ngħidu li meta jkun hemm parental alienation, din tista’ tkun f’livell mild, f’livell moderat u f’livell sever. Għalhekk kull livell ta’ aljenazzjoni titlob interventi terapewtiċi differenti. Irrid ngħid, anke biex norbot ma’ dak li se tisimgħu ‘l quddiem mill-avukat u l-konsulent tal-NGO, Dr Sammut, li huwa importanti li jkollna struttura fil-qrati tagħna. Ir-riċerka turina li l-interventi li jsiru, anke fuq livell terapewtiku, jaħdmu jekk ikunu strutturati mill-qrati. Irid ikun hemm l-appoġġ tal-qrati u trid tingħata l-flessibilità lill-professjonisti mill-qrati għaliex il-qrati jibqgħu l-backbone għall-professjonisti. Jekk għandek koppja mifruda, u xi ħadd minnhom għandu t-tfal miegħu u qed jaljena u jagħwi kontra l-ġenitur l-ieħor, meta se jidħol fin-nofs il-professjonist, dan mhux se joffrilu t-te u l-biskuttini! Għalhekk jeħtieġ li l-qorti tappoġġjah għax ovvjament se jsib ir-reżistenza. 

Mhux kull terapija tradizzjonali tiffunzjona biex nitrattaw l-aljenazzjoni. Li kieku kull terapija tiffunzjona m’aħniex qegħdin nagħmlu dan ix-xogħol kollu llum! Terapisti hawn kemm trid imma r-riċerka turina li hemm bżonn ta’ taħriġ apposta. L-interventi jkunu speċifiċi u jvarjaw minn programmi magħmulin apposta, li huma intensivi wkoll mal-membri differenti tal-familja, inkluż mat-tfal. Ħafna drabi, skont is-severità tal-aljenazzjoni, u din hija xi ħaġa li diġà hija prattikata f’pajjiżi oħra, isir il-programm ta’ riunifikazzjoni, fejn it-tfal jinħarġu ‘l barra mir-residenza ta’ min qed jaljena, u jittieħdu mal-ġenitur vittma tal-aljenazzjoni. Naturalment ikun hemm appoġġ terapewtiku mal-partijiet kollha bl-iskop aħħari li l-familja terġa’ tingħaqad. 

Mela t-tfal jerġgħu b’xi mod jew ieħor jidraw u jaċċettaw f’ħajjithom lill-persuna li tkun ġiet maqtuha minn ħajjithom għal żmien relattivament twil, il-ġenitur li jkun għamel l-aljenazzjoni jsir xogħol miegħu biex jagħraf id-diffikultajiet li nqabad fihom, forsi anke subkonxjament, bit-tir finali jkun li t-tfal jerġgħu jitgawdew miż-żewġ ġenituri. Dan huwa l-messaġġ tal-Happy Parenting Malta u għalhekk teżisti din l-NGO. L-ewwel interess huwa t-tfal għax huma vulnerabbli u huma dgħajfin fiċ-ċokon tagħhom. Però l-familja kollha hija fl-interess tagħna u għalhekk li qegħdin nersqu quddiem l-ogħla istituzzjoni tal-pajjiż għaliex nemmnu li jekk il-pajjiż irid jissaħħaħ, irid jissaħħaħ mis-sinsla tiegħu. U s-sinsla hija l-familja.

IĊ-CHAIRPERSON: Grazzi. Dr Ivan Sammut.

DR IVAN SAMMUT (Membru tal-NGO): L-ewwel nett nixtieq nirringrazzjakom ta’ din l-opportunità u se nipprova nkun konċiż kemm jista’ jkun. Ovvjament se nitkellem fuq punti daqsxejn b’saħħithom u li huwa diffiċli li tispjegahom sew fi ftit minuti. Dawn il-punti qiegħed inressaqhom għad-diskussjoni u mhux se nitkellem favur tagħhom għax ovvjament ikolli bżonn aktar ħin. Qabel nibda nixtieq inpoġġi dawn il-proposti fl-isfond tal-kuntest reali. Irridu nammettu li f’Malta għandna problema kbira bil-Qorti tal-Familja u prattikament din mhux qiegħda taħdem. Mhux se noqgħod indur mal-lewża għax il-Qorti tal-Familja mhux qiegħda taħdem! Dan qed iseħħ għax il-ġudikatura ma tkunx fehmet sew il-każijiet li jkollha quddiemha u qed ikollok dewmien esaġerat. 

Għandek każijiet li jdumu għaxar snin! Issa hawnhekk qed nitkellmu fuq familji u mhux fuq xi biċċa proprjetà li prattikament se tibqa’ hemmhekk. Ovvjament hemm ħafna formalitajiet u red tape li jkomplu jtawlu l-problema. Hemm distakk enormi bejn il-ġudikatura u l-klijenti. Hemm ukoll kultura ta’ biża’ mill-avukati, li jibżgħu jitkellmu jew jibżgħu jbiddlu u jisfidaw dak li huwa ħażin. U dik hija problema. Din il-problema tikber iżjed fil-kuntest tat-tfal. Hawnhekk qed nagħmlu proposti biex kemm jista’ jkun l-impatt ta’ din il-problema tonqos. Però iktar milli fuq it-tfal, tajjeb li wieħed iżomm f’moħħu li jrid jaħseb mill-ġdid fuq kif taħdem il-Qorti tal-Familja b’mod ġenerali. Jien issa se niffoka fuq każijiet fejn ikun hemm separazzjoni kontestata u li tinvolvi t-tfal. Nibda billi ngħid li koppja li għandha t-tfal ma jistgħux jużaw l-istess proċedura bħal koppja li m’għandhiex tfal u li għandha biss proprjetà. It-tfal u l-proprjetà ma jistgħux jiġu diskussi u trattati bl-istess mod għax inkella se nagħmlu inġustizzja kbira mat-tfal.

Għandna tliet tipi ta’ proposti; waħda fuq tidbil tal-liġi tal-familja vis-à-vis it-tfal, it-tieni fuq il-proċedura, li hija importanti ħafna u t-tielet sett ta’ proposti kważi lanqas għandhom bżonn ta’ tibdil legali għax huma affarijiet amministrattivi, biex iħaffu l-proċess. L-ewwel sensiela, il-1A of 3 hija fuq il-liġi sostantiva. Prattikament għadna kif tkellimna fuq il-kunċett ta’ parental alienation li mhuwiex rikonoxxut mil-liġi Maltija filwaqt li huwa rikonoxxut mill-każijiet ta’ Strasburgu u d-drittijiet tal-bniedem, u li allura ovvjament japplikaw erga omnes f’Malta. Allura l-Qrati Maltin u l-Istat Malti b’mod ġenerali huwa obbligat li jimxi mal-Qorti ta’ Strasbugu. Prattikament il-każijiet Maltin iridu jimxu taħt id-direzzjoni ta’ Strasburgu għaliex m’hemmx direzzjoni lokali. 

Ħafna pajjiżi Ewropej, tal-Commonwealth u anke l-Brażil, biex insemmi pajjiż ‘il bogħod, huma kollha avvanzati u jirrikonoxxu dan il-kunċett ta’ parental alienation, kemm b’mod ċivili kif ukoll b’mod kriminali. Parental alienation u ċjoè li inti taqta’ lill-uliedek minn mal-ġenitur l-ieħor hija tip ta’ vjolenza domestika. Fuq il-vjolenza domestika tradizzjonali għandna l-Konvenzjoni ta’ Istanbul imma fuq vjolenza psikoloġika lanqas biss nindunaw li hija vjolenza psikoloġika! U dik hija l-problema. Il-vjolenza psikoloġika m’aħniex qed nirrikonoxxuha b’mod tajjeb hawn Malta. Jekk tmur l-għassa tal-pulizija biex tagħmel rapport, jekk jaraw gundalla jieħdu azzjoni imma jekk ma jaraw xejn għax inti jkollok xi ħaġa psikoloġika, il-pulizija ġieli jinfaqgħu jidħku bik! Issa gundalla tista’ tgħaddilek mentri xi ħaġa psikoloġika jista’ jkollha impatt akbar.

Għalhekk fit-tieni proposta qegħdin nipproponu li l-liġi preżenti li hemm fil-Kodiċi Kriminali dwar il-mod ta’ kif qed jiġu infurzati l-manteniment u l-aċċess tat-tfal hemm bżonn li jinbidlu. L-ewwel nett dawn mhux qed jaħdmu. Każ fuq infurzar ta’ manteniment jew każ fuq infurzar ta’ aċċess qed jieħu s-snin. Immaġinaw illum kelli nara t-tfal u ma rajthomx għax il-mara ma ġabithomx. Jien immur nagħmel rapport l-għassa u wara tliet snin il-każ għadu ma ġiex deċiż! X’sinifikat se jkollu tliet snin oħra l-fatt li llum għadni ma rajtx lit-tfal tiegħi?! Il-Qorti tal-Maġistrati mhijiex l-għodda t-tajba biex tinforza l-manteniment u t-tfal. Lanqas jekk tinfurzahom, il-liġi hija zoppa fiha nnifisha għax jekk jien ma rajtx lit-tfal tiegħi llum il-qorti tista’ twaħħal lill-mara multa, u jekk għadna miżżewġin se jkolli nħallas nofs il-multa jien! Mela jien il-vittma u se jkolli nħallas nofs il-multa! X’se tieħu jekk jagħtiha twiddiba, speċjalment jekk tingħata tliet snin wara?! Jew inkella teħel sentenza ta’ ħabs! Dik tiġi alienating behaviour u jien inkun qed naqta’ lit-tfal minn miegħi jekk nitfa’ lil ommhom l-ħabs! Qed nitkellem hekk għax jien raġel imma ovvjament tista’ tiġi bil-maqlub ukoll. Id-detenzjoni mhijiex għodda biex issolvi din il-problema. Anzi pjuttost tkabbarha. L-istess għall-manteniment. Tajjeb li jekk xi ħadd kapriċċożament ma jħallasx il-manteniment jista’ jeħel il-ħabs. Jiġifieri mhux qed ngħid li m’għandux ikun hekk imma ħafna drabi l-każijiet li hemm fil-qorti mhumiex b’kapriċċ. Jien naf persuna li taqla’ €2,000 f’idejha fix-xahar, li hija paga tajba, imma minn dawk l-€2,000 trid tħallas €800 manteniment u €500 kera tal-post tagħha. Mela din x’se jifdlilha?! Hemm affarijiet soċjali li l-qorti mhijiex l-għodda sabiex tinforzahom. Għalhekk qed nipproponi li l-Artikolu 338 LL u l-Artikolu 338Z tal-Kodiċi Kriminali jiġu riformati. Fl-opinjoni tiegħi jekk dawn jiġu sfidati fil-qorti jistgħu jiksru d-drittijiet tal-bniedem. 

It-tielet proposta hija li hemm bżonn li jkun rikonoxxut il-kunċett tat-trobbija ndaqs, dik li nsejħulha l-co-parenting. Jekk koppja qed tissepara u m’hemmx raġuni valida għaliex ġenitur m’għandux jieħu ħsieb tat-tfal, fejn ikun possibbli, is-sistema għandha tinkoraġġixxi li t-tfal jibqgħu maż-żewġ ġenituri. Barra minn Malta, wara li għamlu studju psikoloġiku, sabu li l-aqwa stabilità tat-tfal hija meta jkollhom iż-żewġ ġenituri u mhux li jkollhom dar waħda. Malta hawn min jaraha bħala trawma għat-tfal li ġimgħa jkunu f’dar A u ġimgħa wara jkunu f’dar B. Imma dik hija mentalità Maltija. Hemm studji xjentifiċi li juru li din taħdem. Jista’ jkun li ma taħdimx ukoll għax ma nistgħux nitfgħu kollox f’keffa waħda. U kull każ huwa partikolari. Però fejn taħdem għaliex m’għandniex nimbuttawha? 

Ġieli kien hemm separazzjonijiet bonarji, fejn il-partijiet qablu li jimxu hekk u l-qorti waqfithom għax ossessjonata bil-manteniment u bl-aċċess! Jekk għandek ftehim bonarju li ma fihx manteniment u aċċess l-imħallef ma jaċċettahx! Jekk il-partijiet qablu, għalfejn għandu jkun hemm manteniment u aċċess? Jekk hemm 50%, 50%, jiġifieri 100% parenting imma ovvjament, għax il-ġenituri qed jgħixu separatament, it-tfal daqqa se jkunu ma’ ġenitur u daqqa se jkunu ma’ ġenitur ieħor. Għall-qorti din ma tgħoddx għax għall-qorti t-tfal bilfors mal-omm u l-missier bilfors irid iħallas il-manteniment, b’aċċess ta’ ftit sigħat fil-ġimgħa. X’se nagħmlu meta jkollna żewġ ommijiet jew żewġ missirijiet? Imxejna ‘l quddiem f’dan il-pajjiż fir-rigward ta’ żewġ ommijiet u ta’ żewġ missirijiet imma issa jekk dawn se jisseparaw, x’se jiġri? 

Jekk jaddottaw it-tfal x’se jagħmel l-imħallef? Hawn Malta xejn. Lanqas biss jarahom lin-nies imma jgħid mill-ewwel li t-tfal mal-omm u l-missier irid iħallas il-manteniment! U tafu kemm manteniment? €200 jew €250 fix-xahar għal kull wild! Bl-addoċċ! Forsi hemm bżonn ikun iżjed jew forsi hemm bżonn li jkun inqas minn dik is-somma. Dawn huma l-proposti sostantivi tagħna. Jekk ikollok erbat itfal jiġu €800 jew €1,000. (Interruzzjonijiet) Tarbija lanqas m’għandek bżonn €500 fix-xahar sakemm ma jkunx hemm xi mard. 

ONOR. MARIA DEGUARA: Però ma rridux ninsew li t-tfal mhumiex kollha l-istess u mhux kollha għandhom l-istess neċċessitajiet. Jien naf nies f’din is-sitwazzjoni fejn għandhom tfal bi bżonnijiet speċjali u fejn il-manteniment, apparti li suppost qiegħed kif qed titkellem inti, f’dan il-każ mhu qed jingħata xejn! Pereżempju tifel jew tifla awtistika jista’ ikollok bżonn sa €180 kull ġimgħa. 

DR IVAN SAMMUT: Però trid taffordjaha l-familja wkoll.

ONOR. MARIA DEGUARA: Għalhekk irridu naħsbu għal kollox biex jekk ikollok dawn il-każijiet u l-ġenitur ma jistax jipprovdi għaliha, dik it-tarbija ma tispiċċax tbati hi. Jien dejjem nemmen li t-tfal m’għandhom ibatu qatt. Jekk ġie b’xi dażibilità mhux tort tiegħu u lanqas huwa tort tal-ġenituri. U allura għandna naħdmu biex ikollna aktar servizzi fejn ikollna dawn it-tfal. Issa jien ma nitkellimx inġenerali imma jkollok ukoll familji li jkollhom tnejn jew tlieta tfal b’diżabilità.

DR IVAN SAMMUT: Fil-fatt hawnhekk il-problema hija l-proċedura. Aħna qed ngħidu li qabel ma jiġu deċiżi dawn l-affarijiet m’għandux ikun l-imħallef waħdu li jiddeċiedi imma għandu jkun hemm bord imwaqqaf minn żewġ psikologi u avukat, li jistudja l-każ bit-tajjeb u l-ħażin tiegħu u jagħmel ir-rakkomandazzjonijiet lill-qorti qabel ma jinstema’ l-każ. U mbagħad wara jiġi deċiż kif għandu jsir il-manteniment u l-aċċess jew jekk huwiex possibbli li jkun hemm shared parenting. Fil-preżent ma jiġri xejn minn dan. Fatt ieħor preżenti; jien l-imħallef, għandi biċċa karta quddiemi u lanqas biss naf min huma n-nies u nibda nwaddab l-affarijiet bl-addoċċ! Kemm hemm tfal? Erbgħa? Mela €800 manteniment u aċċess għal ħames sigħat u t-tfal mal-omm! Hekk qed jiġri. Qisna paper pushers!
ONOR. ROSIANNE CUTAJAR (Segretarju Parlamentari għad-Drittijiet Ċivili u r-Riformi): Fil-fatt nikkonferma dak li qed jgħid l-avukat għaliex jiġu bosta rġiel jitkellmu miegħi u jgħiduli li l-qorti tgħidilhom li t-tfal mhumiex gypsies u għalhekk tagħti l-kustodja lill-omm biex it-tfal ma joqogħdux imorru minn dar għal oħra. Laqatni ħafna l-punt tiegħek dwar li t-tfal fil-verità ma taffettwahomx f’kemm-il dar ikunu imma taffettwahom jekk hemmx il-preżenza taż-żewġ ġenituri.

DR IVAN SAMMUT: L-expression ta’ gypsy smajtha u twerwirni! Fil-fatt fakkritni f’punt ieħor u ċjoè li fil-Qorti tal-Familji, l-imġieba ta’ ċerta ġudikatura qed tkun daqsxejn ħażina. Li mħallef juża dik il-kelma mhuwiex sewwa. Huwa minnu li ntużat fil-qorti u mhijiex kelma li għandha tintuża! L-imħallfin, b’mod ġenerali, iridu jkunu denji tal-kliem li jgħidu fil-qorti u mhux jitfu l-mikrofonu u jibdew jgħajru lil dak li jkun u mbagħad jerġgħu jixegħluh biex ma jkunx hemm minuti ta’ x’ikunu qalu! Din qiegħda tiġri l-ħin kollu.

ONOR. MARIA DEGUARA: Jagħtu kas eżattament is-sitwazzjoni ta’ ġenitur jekk ikollu ċerta mġieba? Kif taf xogħli huwa ta’ tabib u allura aħna nkunu nafu ħafna affarijiet. Ġieli jkolli tfal li ninduna li they are in a depressed state at a young age of 7 or 8! U xi kultant nistaqsi lill-omm jew lill-missier jekk nistax inkellimhom ftit waħedhom lit-tfal u meta tistaqsihom għalfejn il-Ġimgħa jaqbdu jibku jew ma jkunux iridu jieklu jgħidulek li s-Sibt u l-Ħadd ikollhom imorru għand il-ġenitur l-ieħor u ma jistgħux għaliha li jsibu l-partner tal-ġenitur hemmhekk, speċjalment fil-kamra tagħhom. 

Jiena naħseb li t-tfal għandhom ċerti drittijiet u llum, tfal ta’ għaxar snin għandhom ċerta individwalità, u jħossu li meta hemm terza persuna fid-dar ma jħossuhomx siguri. Għandu jsir xi ħaġa fejn jekk pereżempju t-tifel din il-ġimgħa miegħi u l-ġimgħa ta’ wara ma’ missieru, jew bil-kontra ... Imbagħad jien inkellem lill-ġenitur involut u ngħidilhom biex almenu f’dawk il-jumejn li jkollhom it-tfal magħhom jaraw li jkunu waħedhom.  

DR IVAN SAMMUT: Jiddependi għax jista’ jkun li ‘l quddiem jiżżewġu u allura ...  

ONOR. MARIA DEGUARA: Le, żwieġ mod ieħor u t-tfal jafu dwaru ...
ONOR. ROSIANNE CUTAJAR: Imma ġeneralment li jiġri hu li jkun hemm qbil bejn il-koppja li fil-preżenza tat-tfal ma jridx ikun hemm terza persuna.

ONOR. MARIA DEGUARA: Attwalment naħseb li għandu jkun hemm xi ħaġa simili biex it-tfal iħossu dik il-bonding bejn ...

ONOR. ROSIANNE CUTAJAR: Però mhux kull sitwazzjoni hija l-istess. Illum hawn min jibni rabta mal-istep mother jew mal-istep father tiegħu.

ONOR. MARIA DEGUARA: Iva, qed ngħidu li children should have a certain right that if they do not feel at ease ...

ONOR. ROSIANNE CUTAJAR: Jew f’każ li ma jridux imorru mal-missier. Issa forsi tgħidli li hemmhekk hemm każ ta’ parental alienation. Veru, però ġieli jkun hemm każijiet fejn għax ikunu esperjenzaw vjolenza fuq ommhom mingħand missierhom u allura ma jkunux iridu jmorru għand il-missier. 

ONOR. MARIA DEGUARA: That is very true. 

DR IVAN SAMMUT: That is estrangement not alienation. Jien naqbel ma’ dak li qed tgħidu.

ONOR. ROSIANNE CUTAJAR: Għalhekk mhux one size fits all għax id-dinamika tal-familja tant hija unika ...

DR IVAN SAMMUT: Hekk hu. Impossibbli li jkollok one size fits all però fil-qorti dan li qed tgħidu intom ma jsir xejn minnu! Il-qorti nidħlu b’erba’ karti biex neħilsu ... 

ONOR. MARIA DEGUARA: If you are going to put it in the law naħseb li t-tfal għandhom ...

ONOR. ROSIANNE CUTAJAR: Il-problema li nara jien hija n-nuqqas ta’ taħriġ.

DR IVAN SAMMUT: Eżatt.

ONOR. ROSIANNE CUTAJAR: Il-ġudikatura tirreżisti prattikament kull tip ta’ taħriġ. (Interruzzjonijiet) Dik hi l-problema li niffaċċjaw, mhux biss fejn jidħol dan is-suġġett tant importanti, imma anke fejn għandek vjolenza domestika u suġġetti oħrajn.
DR IVAN SAMMUT: Fil-fatt dawn il-proposti li qed inressqu qegħdin ibiddlu l-kunċett li l-poter kollu jkun f’idejn l-imħallef. Prattikament hawnhekk qegħdin ngħidu li qabel ma jinstema’ l-każ fil-qorti, dan imur quddiem bord speċjalizzat li jista’ jagħti r-rakkomandazzjonijiet. Fit-2B qed ngħidu li l-Qorti tal-Familja għandha tkun imsaħħa billi ma tibqax ippreseduta minn imħallef wieħed imma jkun hemm bord ta’ esperti, li jinkludi żewġ psikologi jew terapisti. L-imħallef mhuwiex imħarreġ fil-psikoloġija. U flimkien jiddiskutu d-digriet. Bir-rispett kollu imma d-digriet li jingħata qisu kont tal-ħaxix! Taf x’jagħmel l-imħallef? Ikollok ir-rikors stampat u jiktiblek id-digriet fuqu bil-biro! U ġieli lanqas jirnexxilek tagħraf xejn!

ONOR. ROSIANNE CUTAJAR: It-taħriġ huwa kruċjali. L-istess argument jgħodd ukoll għall-Korp tal-Pulizija. Aħna kultant nippretendu li n-nies fil-Korp huma mħarrġa f’kollox. Huwa kruċjali li l-ġudikatura tingħata t-taħriġ mhux biss fuq dan is-suġġett. Imma jekk se jibqgħu jirreżistu dan it-tip ta’ taħriġ mhux se jkunu jistgħu jindirizzaw dawn is-sitwazzjonijiet, li tant huma delikati. Jien m’iniex il-persuna responabbli mill-qorti imma jiġu għandi bosta nies jitkellmu fuq dawn l-affarijiet u għax iħossuhom imweġġgħin u ddiskriminati, l-aktar fejn jidħol il-manteniment. 

Donnu hawn il-ħsieb li l-manteniment mhux qiegħed hemm għat-tfal biss imma qiegħed hemm ukoll biex tgħajjex lill-omm! F’dinja fejn nitkellmu ħafna fuq l-ugwaljanza, diment li m’hemmx raġunijiet ta’ saħħa, ma naħsibx li l-manteniment għandu jkun hemm ukoll sabiex ikopri l-bżonnijiet tal-omm. F’dinja fejn kulħadd għandu l-opportunità li jaħdem u li jikkontribwixxi ... Il-kustodja ħafna drabi tmur għand l-omm imma mbagħad il-manteniment jaqa’ kollu fuq il-missier. F’dinja fejn nitkellmu fuq ugwaljanza kollox irid jinqasam għax it-tfal mhumiex biss tar-raġel.

ONOR. MARIA DEGUARA: Jien dejjem ngħid li l-ebda każ mhu l-istess. Ġieli jkollok mara li jkollha erbat itfal jew ħamsa, xi ħaġa tmur ħażina u tissepara minn mar-raġel tagħha. Issa immaġinaw din il-mara, speċjalment jekk lanqas ikollha edukazzjoni għolja, fejn tista’ tmur taħdem b’erbat itfal?! X’se tagħmel? Se tħallihom għand in-nanna? U jekk in-nanna għandha 70 jew 80 sena, x’se tagħmel? Jekk jien raġel u ma rridx nibqa’ aktar mal-mara tiegħi u għandi erbat itfal, l-ewwel m’għandi nara hu li nara x’inhi s-sitwazzjoni tiegħi. Jekk tħobb lil uliedek importanti li tmantni lil martek biex ma toħroġx taħdem jekk din tkun f’dik is-sitwazzjoni daqshekk magħluqa li ma tistax tiċċaqlaq. B’hekk almenu uliedek jikbru kif suppost. Jien naħseb li kull każ, li jmur quddiem bord u diġà jkunu jafu x’inhi s-sitwazzjoni tiegħek, iva, hemmhekk għandek toħroġ l-exceptions to the rule.

IS-SINJURA MARY GAUCI: Xtaqt inżid li bħala NGO identifikajna wkoll min jista’ jħarreġ lill-ġudikatura minn barra. Kemm il-Ministru Zammit Lewis kif ukoll il-Ministru Falzon qegħdin jieħdu r-rakkomandazzjonijiet tagħna, issa anke permezz ta’ dan it- technical committee li fih hemm avukati, il-Kummissarju għat-Tfal, il-Kummissarju għall-Vjolenza Domestika u l-Kap taċ-Child Protection Unit. Qegħdin tim tekniku u qegħdin inkomplu nitħarrġu wkoll bħala kumitat. Apparti li jitħarrġu l-ġudikaturi, jitħarrġu l-pulizija, jitħarrġu t-tobba, f’dan il-każ ta’ parental alienation jitħarrġu gruppi ta’ avukati u medjaturi flimkien, kif ukoll psikologi. Dak il-programm ta’ taħriġ li semma s-Sur Wright għandu 94% rata ta’ suċċess barra minn Malta. Jiswa l-flus imma bħalma fil-kanċer għamilna minn kollox biex ġibna t-terapija, din ukoll se tispiċċa pjaga sottili f’pajjiżna. Hija reali ħafna iktar milli qed naħsbu u aħna mmissuha b’idejna kull nhar ta’ Ħadd!

IĊ-CHAIRPERSON: Qabel nagħtikom il-kelma biex tkomplu xtaqt ngħid xi ħaġa għax inħoss li hija importanti. Huwa tajjeb li bħala gvern, ikun min ikun, nagħtu ċ-ċekk tar-relief imma huwa importantissimu li noffru għajnuna dwar kif iqassmu dawk il-flus, jiġifieri li jagħmlu budgeting tajjeb tiegħu. Kważi kważi għandu jkun obbligu li tgħallimhom. Minn dak il-pakkett ta’ €600 x’qed jiggwadanjaw it-tfal? Forsi dak li trid dik l-omm taqbad u tieħdu imma l-aktar ħaġa importanti għat-tifel tagħha għall-edukazzjoni tiegħu ma tagħtihulux! Jew inkella toqgħod issib l-għaqdiet volontarji biex iħallsu l-outing tat-tifel tagħha jew biex jagħtuh il-lunch għall-iskola. Nixtieq li iktar ‘il quddiem ikollna ċans li niddiskutuhom dawn l-affarijiet biex forsi dan is-suġġeriment jidħol fil-liġi tagħna. Huwa importanti mhux biss li tieħu ċ-ċekk imma li tagħraf kif għandek tonfoq dawk il-flus. 

DR IVAN SAMMUT: L-aħħar proposta li qegħdin nagħmlu fuq il-proċedura hija l-kwestjoni tan-notifika. Issa din m’għandhiex x’taqsam mal-liġi sostantiva imma hija liġi importantissima. Il-mod ta’ kif qed jiġu notifikati l-partijiet qed nużaw sistema antikwata għall-aħħar! Għadna naħsbu li n-notifika tista’ ssir bil-marixall jew bil-posta reġistrata! Issa jekk il-marixall imur id-dar u ma jsibekx hemm il-proċess se jtawwal. Tista’ ddum ix-xhur biex tinnotifika lil xi ħadd meta llum nistgħu nibagħtu notifiki permezz ta’ mezzi elettroniċi. Ħalli nagħmel l-aħħar punt u nieqaf fuqu.

Il-qorti ma tistax tibqa’ tuża nies ad hoc, qishom self employed biex jisimgħu l-evidenza. Min jisma’ l-evidenza jridu jkunu nies impjegati leali lejn il-qorti. Mhux jien avukat irrid noqgħod attent biex ma nurtax l-imħallef ħalli jaħtarni assistent ġudizzjarju f’każ ieħor! Hawnhekk għandna korruzzjoni organizzata b’mod legali! Għalhekk l-avukati ma jikkritikawx lill-imħallef jekk tagħmel żball għax inkella ma taħtarhomx biex jisimgħu każijiet oħra. Din hija kriżi gravi jekk wieħed joqgħod iħares lejha. Imma dejjem hekk sar u allura jibqa’ jsir hekk. 

Aħna qegħdin ngħidu li wasal iż-żmien biex nerġgħu naħsbu fuq din is-sistema. Ma jistax jien inkun l-avukat ta’ naħa u mbagħad qed nisma’ l-każ tan-naħa l-oħra. Ma jagħmilx sens. Imbagħad hemm bżonn daqsxejn iktar affarijiet li għandhom x’jaqsmu mal-amministrazzjoni. Il-qorti għandha lista imma din il-lista ma taħdimx. Mhux il-qorti għandha bżonn taħtar tabib jew għandha bżonn taħtar psikjatra u ma tafx lil min se taħtar. L-istess fuq parental alienation. Importanti li jkun hemm it-taħriġ meħtieġ, però mhux biss għall-ġudikatura imma għal kulħadd. 

Importanti wkoll li jkun hemm taħriġ fuq dak li għadu kif semma l-psikoterapista f’dak li għandu x’jaqsam maċ-change of residence. Diġà semmejnieha qabel. Hemm punti oħrajn li wieħed jista’ jikkonsidra, inkluż li għandu jkun hemm faċilitajiet aħjar għax il-bini tal-Qorti tal-Familja mhuwiex fit for purpose. Għandu jkun hemm taħriġ għall-pulizija u rikonoxximent ukoll bl-iktar mod sempliċi għall-każ ta’ unknown father u li jkun hemm bżonn li jintuża d-DNA. In a nutshell dawk huma l-proposti tagħna. 

IĊ-CHAIRPERSON: Interessanti ħafna. 

IS-SUR ANTHONY CAUCHI (Membru fl-NGO): Xtaqt nagħmel aċċenn għal dak li qalet l-Onor. Rosianne Cutajar fuq il-kumment li t-tfal qishom qed ikunu gypsies u fuq ix-shared parenting. Mela immaġina li għandna karozza, xtrajnieha bejnietna – il-karozza hija t-tfal tagħna - imma l-qorti ddeċidiet li l-omm għandha żżomm iċ-ċavetta tal-karozza. U jien ikolli mmur fuq il-mara u nistaqsiha biex tagħtini ċ-ċavetta għall-weekend biex inkun nista’ ngawdi ftit il-karozza! Mela qed inħallas il-manteniment ta’ din il-karozza u mbagħad l-omm – jew bil-maqlub – toqgħod tilgħabli biċ-ċavetta! Dan mhuwiex ġust. 

Equal shared parenting barra minn Malta jaħdem u qiegħed jiġri kważi kullimkien madwar id-dinja. Għandek l-Awstralja, il-Kanada, l-Ewropa ta’ fuq. Hija n-norma. 50% 50% equal shared parenting, biex inti tkun 100% ġenitur u 100% ġenitur u t-tnejn jikkontribwixxu ndaqs. Mhuwiex ġust li toqgħod tilgħabli biċ-ċavetta jew li jien noqgħod nilgħab biċ-ċavetta. Jgħidulek mur il-qorti u għamel rikors imma kemm-il rikors se tagħmel?! It-tfal qegħdin jiġu wżati.

L-erba’ pilastri biex nindirizzaw il-parent alienation huma l-awareness, l-edukazzjoni, l-intervention u one cohesive voice. Issa hawnhekk se nurikom video qasir ħafna fuq il-parent alienation.

(Video)

Fl-Ewropa biss għandna mal-50 miljun li qegħdin jiġu affettwati minn parental alienation. Aħna parti mill-Ewropa u allura nagħmlu parti minn dak in-numru wkoll. Parental alienation huwa ikbar mill-awtiżmu. Għandek 22 miljun li qed jiġu affettwati fl-Istati Uniti tal-Amerika. Għandek kważi ħames miljuni li qed jiġu affettwati fir-Renju Unit u fl-Irlanda. Parental alienation huwa child abuse iktar mill-vjolenza. Dan li qed taraw f’din l-islide huwa s-support group li mmexxu. Aħna niltaqgħu kull nhar ta’ Ħadd fil-kunsilli lokali f’lokalitajiet differenti. U bħalissa ovvjament qegħdin niltaqgħu permezz ta’ Zoom minħabba l-COVID-19. Ħalli nurikom video ieħor qasir.

(Video) 

Dik hija Dr Amy Baker u hija parti mill-parental alienation study group fl-Amerika. Dr Baker qalet li t-tfal normalment jagħmlu preferenza mal-alienating parent, li qed jagħmel il-ħsara, u jirriġettaw il-ġenitur l-ieħor mingħajr ġustifikazzjoni! Din hija importanti li nifhmuha. Hemm differenza bejn parental alienation u estrangement. X’inhi d-differenza? Alienation hija defense mechanism fl-isplitting intern tat-tfal, u allura la qed jitfgħuli dak it-tossiku kollu qed nirrifjuta u nirriġetta mingħajr ġustfikazzjoni. U hawnhekk fejn qed tiġi konfuża s-sistema u s-soċjetà inġenerali. Estrangement huwa meta xi ħadd ikun abbuża mit-tfal. Xorta tibqa’ dik id-dogma fuq it-tfal imma m’għandekx l-isplitting in the child. U dik hi d-differenza u hemmhekk fejn mhux jindunaw bid-differenza bejn parental alienation u estrangement. Nerġa’ ngħid li hija ħafna differenti. Ovvjament huwa counterintuitive bħalma qed jgħid Dr Steven Miller, fejn it-tfal ovvjament jgħidu kollox abjad u kollox iswed f’parent alienation. U kif għedna meta t-tfal ġew abbużati, dak jiġi estrangement. 

Normalment f’personality disorders għandek cool, calm, charming and convincing. Mentri t-targeted parent ikun angry, agitated, anxious u afraid. Fl-islide li jmiss għandkom 17 parental alienation strategies ta’ Dr Amy Baker, li ħarġet bihom fl-2008. It-tixwix hija waħda minnhom. Hemm ħafna u ħafna oħrajn li ovvjament jagħmel wieħed mill-ġenituri fuq it-tfal tiegħu. Imbagħad fl-islide li jmiss tistgħu taraw the eight behavioral manifestations of parental alienation, fejn dawn jirriġettaw il-ġenitur l-ieħor u lill-familjari tagħhom. Bħala soluzzjoni għandek il-five factor model, li ovvjament issir taf kemm hija gravi, bħalma qal is-Sur Wright, bħala mild, moderate jew severe. 

Issa fl-islide li jmiss għandkom it-third party alienation. U xi kultant, kif qal Dr Sammut, is-sistema qiegħda tfallina. Kif qed taraw hawnhekk għandna din it-triangle, bil-vittmi dejjem ikunu t-tfal. Fuq iż-żewġ ponot l-oħra għandek it-targeted parent u s-sezzjoni l-oħra fejn ħafna minn dawn qed jagħmlu aktar ħsara milli ġid għax ma jindunawx li għandek l-alienation. Bejn l-2013 u l-2020 inġabret statistika u sabu li 78% huma third party alienators, 59% alienating mothers targeting fathers u 39% alienating fathers targeting mothers. Dan l-istudju sar fl-Amerika. U kellek ukoll 2% hybrid cases, fejn iż-żewġ ġenituri kienu qed jagħmlu l-ħsara. Imma l-maġġoranza dejjem tkun minn persuna waħda li qed tagħmel il-pika u l-persuna l-oħra li qiegħda tinqabad f’dik il-pika. Ovvjament hemm ħafna affarijiet x’nistgħu nagħmlu. Sfortunatament il-professjonisti jinqabdu fin-nassa of believing the alienating parent and the programmed child u allura jispiċċaw iżidu ma’ din il-problema. U għandek issues li tista’ tirranġahom billi nindunaw b’dawn il-false allegations. 

Irid ikollok dan il-bord, bħalma semmew is-Sinjura Gauci u Dr Sammut, fejn ovvjament nipproteġu lit-tfal emozzjonalment minn allegazzjonijiet foloz. Imbagħad bħalma qal is-Sur Karl Wright, irridu ninkludu l-familja kollha biex nirranġaw il-familja kollha u biex dak it-triangolu naqtgħuh. Fuq vjolenza domestika f’Malta, kif qed taraw minn din l-istatistika, għandek aktar nies li jinstabu mhux ħatja milli ħatja. Din l-istatistika li qed taraw ħarġet mill-Parlament Malti u turi ċ-ċifri tal-aħħar tliet snin. Mela qed ngħidu li dawk li jinsabu mhux ħatja huma ħafna aktar milli ħatja u allura dan jista’ ifisser li huma każijiet ta’ parental alienation. Din l-istatistika turi pajjiżna matul dawn l-aħħar tliet snin u ħarġet mill-Uffiċċju tal-Ministru Zammit Lewis. Fl-aħħar nett aħna qed ngħidu “Stop the silence”. Parent alienation huwa abbuż emozzjonali fuq it-tfal. 

IĊ-CHAIRPERSON: Grazzi. Rimarki? L-Onor. Ivan Bartolo.

ONOR. IVAN BARTOLO: Qabel xejn nixtieq nieħu din l-opportunità sabiex nirringrazzja lil kull wieħed u waħda minnkom tax-xogħol li qegħdin tagħmlu f’dan il-qasam. Bħala Oppożizzjoni nsegwu x-xogħol tagħkom. B’mod speċjali nammira din l-attività tal-Ħadd li tagħmlu u li bħalissa qegħdin tagħmluha online għaliex b’hekk tiltaqgħu flimkien u taqsmu l-esperjenzi tagħkom. Meta jien ikolli xi sfida fil-ħajja tiegħi u naqsamha ma’ kollega tiegħi, il-problema teħfief. Allura naħseb li anke bħala ġenituri, li l-problema tkun ħafna ikbar, speċjalment meta qed nitkellmu fuq parental alienation, bla dubju ta’ xejn, meta qed jiltaqgħu l-ġenituri flimkien, naħseb li tkun qiegħda tgħinhom ukoll psikoloġikament. 

Qed jiġuni f’moħħi mumenti bħal pereżempju l-lejl tal-Milied, il-birthdays u l-attivitajiet l-oħra tal-familji. Ara ftit dak il-missier xi jkun għaddej minnu meta jaf li ibnu għalaq sninu u ma jistax jiċċelebrah miegħu jew viċi versa. Jien għamilt tmien snin naħdem l-Appoġġ u allura għandi xi ftit tal-esperjenza ma’ dawn il-familji li qed ibatu. U nixtieq li dan l-intervent nagħmlu bħala karba f’din l-ogħla istituzzjoni u nagħmilha wkoll f’isimkom, sabiex l-affarijiet jimxu ‘l quddiem. 

Dr Sammut semma li l-Qorti tal-Familja ma taħdimx u din id-dikjarazzjoni nirrepetiha jien ukoll għax smajtha mingħand ħaddieħor ukoll. L-Onor. Rosianne Cutajar tiltaqa’ ma’ familji li jkellmuha fuq dawn l-affarijiet, bħalma niltaqa’ jien u tiltaqa’ wkoll inti Sur President. Aħna niltaqgħu man-nies għax wara kollox aħna tan-nies. U fost affarijiet oħra nisimgħu iva, li l-Qorti tal-Familja ma taħdimx. J’Alla din id-dikjarazzjoni, issa minn din Kamra, tasal hemm barra. Għandek ukoll ir-red tape fejn il-kawżi jdumu għaxar snin. Dan huwa kollu faqar għax meta bniedem ikun jaf li se jkollu jitla’ l-qorti se jitħawwad biex imur ix-xogħol, speċjalment jekk imexxi negozju hu jew huwa self-employed. 

Dr Sammut semma wkoll id-distakk bejn il-ġudikatura u l-klijentela u l-karba li saret minn din il-Kamra għandha verament tasal hemm barra. Ftit xhur ilu kien qed jitkellem xi ħadd minnkom fuq il-programm li nagħmel jien bil-lejl u wara li spiċċajtu titkellmu ċempilli Malti li kien qed isegwina mill-Ingilterra. U ma’ dan ir-raġel għamilt madwar tliet kwarti; mill-11.30 p.m sal-12:15 a.m. Kien imbikkem ħafna għax minħabba l-parental alienation kellu jittrufna ruħu minn pajjiżna! Din hija xi ħaġa inkredibbli u tal-biki imma dan ir-raġel, meta tkunu hemm intom, kull nhar ta’ Tnejn, f’dik il-kwarta jħoss ċertu serħan f’qalbu. 

Irrid insemmi wkoll lill-pulizija. Jien għamilt aċċenn kemm-il darba dwar in-nuqqas ta’ sensittività min-naħa tal-pulizija u hemm bżonn li dawn jingħataw it-taħriġ meħtieġ. Jien għamilt mistoqsijiet parlamentari dwar meta xi ħadd mill-ġenituri jmur l-għassa biex jagħmel rapport u kważi jwaqqgħuh għaż-żufjett. Dan huwa faqar ġdid fis-soċjetà tagħna. Imbagħad irrid nerġa’ insemmi dak li għedtu l-ewwel fuq li t-tfal qishom nomadi. Din hija esperjenza li rajtha u naqbel magħkom fuqha u naqbel ukoll ma’ dik ir-riċerka li semmejtu. Din tagħmel sens mhux biss għall-ġenituri imma anke għat-tfal u din qiegħed ngħidha mill-ftit esperjenza li ħadt mill-Appoġġ. 

L-Appoġġ kien hemm każ partikolari li nixtieq insemmi għax naħseb li jagħmel kuraġġ lil dawk il-ġenituri li għaddejjin minn din l-esperjenza. Jien kont qiegħed supervision ma’ omm li t-tifel tagħha kien kontinwament joqgħod lura għax mid-dar tal-missier kien dejjem jisma’ l-odju u l-kattiverji fuq ommu. L-omm kienet sempliċi u statement li kienet tgħidli ta’ spiss kien li hi teżisti għax hawn il-wisa’! Il-fatt li binha ma riedx jaf biha kien iweġġa’ mhux biss lil din l-omm imma kien iweġġa’ lili wkoll. Issa ilni ‘l bogħod mill-Appoġġ is-snin imma dan l-istatement baqa’ f’qalbi. U din l-omm baqgħet f’qalbi wkoll. M’ilux kont dieħel il-Parlament u niltaqa’ ma’ dan it-tifel u staqsejtu fuq ommu. U dan weġibni li llum, li kiber u fehem is-sitwazzjoni kollha, mhux biss jibki għal ommu ... Illum l-istorja daret. 

L-aħħar ħaġa li xtaqt ngħid huwa appell lill-Gvern. Suġġetti bħal dawn jinteressawna, inħobbuhom u qegħdin f’qalbna. Għalhekk nitlob lill-Gvern biex jinvolvina aktar bħala Oppożizzjoni. Pereżempju, riċenti saret xi launch li għaliha kontu preżenti intom bħala NGO imma mbagħad bħala Oppożizzjoni ma konniex mistiedna! X’jiġifieri?! Aħna naħdmu ħafna fil-qrib ta’ dawn l-affarijiet. U intom qegħdin hawn illum għax aħna, bħala Oppożizzjoni, tant insistejna. Allura għalfejn ma konniex mistiedna għal dik it-tnedija? Hemm stejjer oħra li m’għandhomx x’jaqsmu mal-parental alienation u li ma niġux mistiedna għalihom ukoll. Nittama li bis-saħħa tagħkom, aħna bħala Oppożizzjoni, nibdew niġu nklużi wkoll. Aħna dejjem b’idejna miftuħa beraħ se ssibuna u dan m’għandniex indawruh f’ballun politiku. Hawnhekk hawn l-uman, u fejn hemm l-uman, aħna nidħlu fin-nar għalih! U l-istess ħaġa għandu jagħmel il-Gvern. Dawn mhux se niġbru punti politiċi minnhom imma għandna naħdmu flimkien għall-ġid tas-soċjetà tagħna u biex ikollna soċjetà aħjar.  

IĊ-CHAIRPERSON: Meta nisma’ dawn l-istatements ninduna kemm huwa importanti li fil-Parlament tagħna jkollna nies b’ruħ u b’qalb soċjali. L-avukati għandna bżonnhom, bħalma għandna bżonn tat-tobba u tal-ekonomisti, imma għandna bżonn ukoll is-social workers u nies li għandhom għal qalbhom dawn l-affarijiet. Xi kultant naraw li dawn huma l-iktar nies li m’għandhomx leħen u allura s-soċjetà ftit li xejn tagħtihom widen. Jien nixtieq li f’dan il-Kumitat ikollna ċans li nġibu persuni li qed ibatu minn dawn l-esperjenzi ħalli jitkellmu magħna. Jekk hemm bżonn li ma jinstemgħux fil-pubbliku nagħmluhom hekk ukoll. Imma importanti li nibdew nifhmu għax kif il-politiku jinqata’ minn ma’ dawn il-problemi soċjali, hemmhekk ikun il-falliment tagħna. 

Jien nidħol il-Parlament kuljum, bħalma jagħmel l-Onor. Ivan Bartolo u d-Deputati l-oħra u mhux l-ewwel darba li nsibu nies jistennewna biex ngħinuhom. Xi kultant nistgħu naqgħu fl-iżball u ngħidu li għax dak dejjem hekk jew għax dak qiegħed hekk għax irid hu. Noqogħdu niftaħru ħafna dwar id-drittijiet u l-ugwaljanza imma rridu nisimgħu lil min jiġi jkellimna mingħajr ma niġġudikaw għax dak dejjem l-istess, għax dak jonfoqhom u għax dak dejjem jagħmel hekk!

Il-laqgħa tal-lum kienet interessanti ħafna. Jien dejjem ninkwieta għax quddiem sfidi soċjali, l-iktar li jbatu huma t-tfal. Aktar kmieni għedt li rridu naraw li l-għajnuna li jagħti l-Gvern lill-familji hemm bżonn li jkollna l-watch dogs biex dak li qed jieħdu mingħand il-Gvern ikun qiegħed jinqasam kif suppost. B’hekk mhux ikollok persuna irresponsabbli li tara xi trid għaliha u ma tarax xi jrid it-tifel tagħha. Dan li jrid ikun dan il-Kumitat. Jien illum qed immexxih għall-ewwel darba u hekk irridu nagħmlu Onor. Bartolo. F’dan il-Kumitat m’hemmx Laburisti u Nazzjonalisti. Hawnhekk jiġu quddiemna nies li qed ibatu u nies li rridu nagħtuhom ħajja aħjar. Jien dħalt il-Parlament 23 sena ilu u dħalt għaliex dejjem emmint fil-batut u fil-fqir. U rrid nibqa’ nagħti sostenn u għajnuna lill-fqir u lill-batut. Forsi mingħand dawn in-nies ma tista’ takkwista xejn imma żgur li takkwista sodisfazzjon, rispett u ferħ meta tkun għentu u biddiltlu ħajtu għall-aħjar. Nirringrazzjakom.

Fis-5.50 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u b’aġenda li jiġu komunikati aktar tard. 

